
క. మూఁడవ మూలను నట్టుక

పై డించి నియోగి నయ్యబల యధికారిం

గూడఁ జని తలుపు సడలిచి

వేడుకఁ గ్రీడాలయంబు వేగమె చేర్చెన్. 101


తే. చేర్చి వాకిలిఁ గదియించి చెలిమి మించి

కాంక్ష లూరించి చిన్నెల కలిమిఁ గాంచి

మొలకనవ్వులఁ దేలించి మోహ ముంచి

కళలఁ గరఁగించి సంధించి కౌఁగిలించి. 102


చ. మునుకొని మూఁడు మూలలను మువ్వురు గ్రుక్కలు మ్రింగఁ జెంగలిం

చిన తమిచేత హెచ్చి మరుజెట్ల తెఱంగున డొంకి డొంకి పొ

ర్లిన గతిఁ బొర్లుకాడి చనులీలల నిద్దఱు నేకకాంక్షతో

ననవిలుకాని పోరునఁ బెనంగెడు వేళ నిజేశ్వరుం డొగిన్. 103


తే. పరధరాధిపు భార్యకుఁ బట్టినట్టి

భూతముల వెళ్ళఁగొట్ట భూభుజుఁడు మెచ్చి

ధనపరిష్కారవస్త్రముల్ తన కొసంగి

యంపకము సేయఁ దన యింటి కరుగుదెంచి. 104


క. తలుపు సడలింపు మనుచున్

గులభామను మాంత్రికుండు కూపెట్టినచోఁ

దలఁకెడి వ్యాపారి మన

శ్చలనము పో వీఁపుఁ జఱచి సంభ్రమ మొదవన్. 105


ఉ. నాలవ మూలయందు నుపనాథుని నుంచి కృశాంగవల్లియై

యీలువు భక్తి యుక్తిఁ దమి హెచ్చు భయంబునఁ దల్పుఁ దీసి యా

నీలశిరోజ నేత్రముల నీళ్ళనె కాళులు గడ్గి కౌఁగిఁటం

దేలిచి యింటిలోపలికిఁ దిన్నఁగఁ దోడ్కొని వచ్చె మెచ్చుగన్. 106

